Wszyscy żyjemy w cyfrowym świecie.
- A ujek Erwin tyż żyjom we cyfrowym świecie?

- Ja, ujek Erwin tyż.

- A starka Hyjdla tyż?

- Ja, starka Hyjdla tyż.

Takie rozmowy pewnie odbywają się w niejednej śląskiej szkole i niejednym śląskim domu. Ślonsko godka (nie lubimy określenia „gwara”, choć jeszcze oficjalnie nie jest uznawana za odrębny język) przeżywa swój renesans, chętnie posługują się nią zarówno nasi uczniowie, jak i ich dziadkowie. Dlatego my, nauczyciele z tyskiej Szkoły Podstawowej nr 37 im. Kornela Makuszyńskiego, postanowiliśmy przetłumaczyć (nie dosłownie, to raczej swobodna trawestacja materiałów ze strony „Cybernauci”) na śląski historie opowiadające o wpływie nowoczesnych technologii na nasze życie. Wierzymy w to, że tradycja i nowoczesność nie wykluczają się, ale mogą znakomicie współistnieć. Wiadomo, obyczaje się zmieniają. Gdy słyszymy, że nasi uczniowie umawiają się na spotkanie na klopsztandze, nie wiemy czy chodzi o tradycyjny „trzepak” czy nazwę strony www.klopsztanga.eu. Wiemy za to, że grając w najnowszą wersję gry FIFA nie da się stosować reguł wymyślonych przez naszych pradziadków, jak choćby słynnego: „Trzi rogi-elwer”.

TAJLA PIYRSZO – „KEJ COSIK W NECU MIE SZTERUJE”

Łońskigo miysionca prziszoł do naszyj klasy nowy synek, Arek. A możno bydymy na niego godać „Zeflik”? „Zeflik” bydzie bardzij po naszymu. Mogymy? Dobra! Zeflik mo ciynżko znojś nowych kamratów, nale mo za to richtiś grajfka do nauki. Tela ino, że poru rojbrów ciyngiym go napasztowało, beztóż co Zeflik je ryszawy i świdraty. Yntliś ich wice na tymat Zeflika przekludziły sie do neca. Pyjter narichtowoł łobrozek, na kerym robiom sie szpas z tego, jak Zeflik wyglondo. Mocka bajtli wciepło swoje przajki pod tym łobrozkiem. Ino poru naszrajbowało, co to blank niy ma śmiyszne, bo przeca fto co może za to, jak wyglondo, pra? Zeflikowi zrobiło sie fest niypeć skiż tych boznów. Keregoś dnia prziszoł żech ku tymu, co wezna i z nim pogodom. Pedzioł żech mu, co żech niy je rod z tego, jak inksi go traktujom i że byda sie z nim kamracił. Zeflik pedzioł mi, że dycki dostowo priwat-brify na Facebooku. Godajom, że sie asi na przyrodzie, nazdowajom mu i broniom mu dźwigać rynka, kej cosik wiy. Przegodoł żech mu, co mo iś i pedzieć to rechtorce. Rechtorka richtiś sie skuli tego zeszterowali i kozali Zeflikowi przyniyś screenshoty (ściepy z ekranu), na kerych bydom te brify. Niyskorzyj pogodali z Pyjtrem i inkszymi synkami. Terozki je już lepij. Rechtorka na lekcji wychowawczyj wytuplikowała nom, że take napasztowanie w necu mianuje sie cyber-bullying i co żodyn z nos niy śmiy tego robić.
TAJLA DRUGO: „E-BRIFY”
Latoś pojechoł żech na kolonie plastyczne, kaj żech trefił nowego kamrata, Pyjtra. Fest my sie zkamracili, chocioż łon je ze Szczecina, a jo z Tychów. Było nom markotno, kej kolonie były fertiś, nale pedzieli my sie, że bydymy do sia pisać bez Inter-Nec. Pyjter wytuplikowoł mi, że idzie pisać take e-brify na kere godajom e-maile, klachać na czacie, abo godać bez Skype’a. Wtynczos to poradzymy i zoboczyć jedyn drugigo.

- Tela ino – pedzioł żech mu – że jo jeszcze niy mom swojij brifkastli.

Pyjter pedzioł, że gibko idzie tako założyć i psinco za to byda musioł zabulić. Jak ino żech był nazod w doma, poszoł żech do mojij siostry Hyjdelki, coby mi pomogła sztartnonć tako e-brifkastla. Wytuplikowała mi, co musza zrobić to w kerymś srogim i uwożanym serwisie, bo wtynczos niy byda sie musioł starać eli byda dostowoł roztomajte e-brify, kerych dostować niy chca. Na take e-brifowe hasie godo sie po angelsku: spam. Porzondno e-brifkastla poradzi łod razu wyciepać taki spam na hasiok. Pedziała mi tyż, co mom dować pozór eli niy łotwierom e-brifa łod jakigoś istnego, kerego niy znom, bo to możno być jakiś pieroński wirus.
- Jezderkusie… - wylynkoł żech sie – A co jak sie chachna i bez cufal łodymkna takigo e-brifa?

- Pamiyntej, że niy śmiysz ściongać na dysk żodnych załączników do takigo e-brifa, bo to może być tyn wirus – wytuplikowała mi Hyjdelka – Eli pokoże ci sie łokienko, kere bydzie sie ciebie pytać o zwola, zaroz mosz je zawrzić i pedzieć ło tym rodzicom.

- A co to je tyn załącznik?

- To je taki plik, kery je dotuplowany do e-brifa. Idzie dociepać do niego roztomajte pliki, choby bildy, tela ino, coby niy były za srogie.

Prziszoł żech ku tymu, że dziynki tymu poradza pokozać Pyjtrowi jake gryfne som Tychy. Wtynczos Hyjdelka i jo siedli my, coby sztartnonć moja e-brifkastla. Gibko nom to poszło, bo serwis o wszysko sie nos pytoł i wiedzieli my, co momy klikać. Hyjdla pomogła mi wynokwić porzondne hasło, w kerym som i litery i cyfry. Terozki moga pisać e-brify do mojich kamratów i dociepać do nich roztomajte fajne łobrozki.
TAJLA TRZECIO: „ELI MOMY DOWAĆ POZÓR, CO INKSZE WCIEPUJOM?”
Mianuja sie Achim i robia za admina srogigo portalu społecznościowego. Musza wachować co ludzie wciepujom na ta nec-zajta i eli te cosik idzie pokozywać inkszym ludziom. Możno wom sie wydowało, że bele co ftoś wciepnie, to zarozki inksze to bydom mogli poczytać? Niy, to niy ma prowda. Kożdy admin musi dować pozór na to, jak bydzie wyglondoł jego portal. Beztóż trza wachować, coby ludzie niy wciepowali tego, czego wciepować niy śmiom. Chca wom pedzieć ło dwóch sytuacjach, kere mi sie przitrefiły. Wtynczos poradzicie pedzieć eli moja robota mo jakiś cwek, eli niy mo.
Łońskigo tydnia zawezwoł mie mój szef. Pedzioł, że mo kamrata-polityka. U nos na portalu ftoś sztartnoł nec-zajta, kero fest nazdała tymu politykowi. Napisali, co łon je cygon i co zachachmyncił w pierony piyniyndzy. Mój szef kozali mi zawrzić ta zajta, skuli tego, co tyn polityk go ło to prosił. Boł żech sie pedzieć mu, co niy chca tego zrobić i musioł żech zawrzić ta zajta, coby mie z roboty niy wyciepali. Napisoł żech, że tamta zajta złomała regulamin naszego portalu. Nale i tak było mi gańba. Myślołżech nawet, coby ciepnonć tom robotom. Ino niyskorzyj napisoł do mie jedyn użytkownik, co ftoś wciepuje frechowne łobrozki, na kerych łon je pokozany. Wejrzołech na nie i richtiś, były frechowne. Żodyn niy śmiy tego robić. Beztóż wyciepoł żech zaroz te łobrozki i zawarłech konto tamtego gizda. Pedziołech mu tyż, co niy śmiy wiyncyj sie tukej rejestrować, jak przidzie nazod, to i tak go znojda i zaś wyciepna. „Możno moja robota mo jakiś cwek?” – spytołech sie wtynczos som siebie. A jak wom sie zdowo? Eli muszymy wachować i dować pozór na to, co ludzie wciepujom do Inter-Neca? 
